
Kirish. Koronavirus infeksiyasi (COVID-19) butun dunyoda keng tarqalib, 

sogʻliqni saqlash tizimiga jiddiy taʻsir koʻrsatdi. Virusning yuqish yoʻllari va asosiy 

tarqalish omillarini aniqlash profilaktik choralarning samaradorligini oshirishga xizmat 

qiladi. Ushbu tadqiqotda COVID-19 infeksiyasining aholiga yuqish yoʻllari, 

epidemiologik omillar va xavf guruhlariga eʻtibor qaratildi. 

Ushbu tadqiqotda retrospektiv epidemiologik tahlil usuli qoʻllanildi. Tadqiqot 

davomida bemorlarning klinik maʻlumotlari, kasallikning kelib chiqish omillari va 

yuqish ehtimoli yuqori boʻlgan muhitlar oʻrganildi. Maʻlumotlar statistik jihatdan tahlil 

qilinib, asosiy yuqish manbalari aniqlashga harakat qilindi. Kasallikning oilaviy 

yuqishi, jamoat joylarida tarqalishi, ish joylari va taʻlim muassasalarida tarqalish 

darajasi hisoblab chiqildi. 

Natijalar va Muhokama Tadqiqot natijalariga koʻra, COVID-19 

infeksiyasining aholiga yuqishida asosiy omillar quyidagicha taqsimlangan: 

• Oila ichida yuqish holatlari 46.9% tashkil qilgan. 

• Jamoat joylarida (doʻkonlar, jamoat transporti, restoran va kafelar) yuqish 

holatlari 27.7% kuzatilgan. 

• Ish joylarida virus bilan kasallanish 16.6% ni tashkil qilgan. 

• Bozor va savdo maskanlarida kasallik tarqalish darajasi 4.2% ni tashkil 

qilgan. 

• Kasalxonalar ichida infektsiyaning yuqishi 1.6%. 

• Ichki migratsiya tufayli yuqish 0.8%, tashqi migratsiya orqali esa 0.4% 

kuzatilgan. 

• 0.2% hollarda kasallik manbasi nomaʻlum qolgan. 

Yosh guruhlari boʻyicha tahlil qilinganda, 14 yoshgacha boʻlgan bolalar 

orasida kasallikning asosiy yuqish yoʻli oilaviy kontakt boʻlib, 76.3% ni tashkil qilgan. 

3 yoshgacha boʻlgan bolalar orasida esa ushbu koʻrsatkich 86.1% gacha yetgan. Bu 

holat virusning yopiq muhitda yuqish ehtimoli yuqori ekanligini hamda bolalar orasida 

asosiy manba kattalar ekanligini koʻrsatadi. 

Kasallikning klinik shakllari boʻyicha tahlil shuni koʻrsatdiki, bemorlarning 

aksariyatida oʻrta ogʻir shakl (88.7%) kuzatilgan, engil shakl esa 9.7% ni tashkil 

qilgan. Oʻta ogʻir holatlar esa 0.4% ni tashkil qilib, koʻpincha 50 yoshdan katta 

bemorlarda uchragan. 

Jamoat joylarida yuqish ehtimolining yuqori boʻlishi virusning havo orqali 

yuqishi, odamlarning koʻp toʻplanishi va ijtimoiy masofaga rioya qilinmasligi bilan 

bogʻliq. Uy sharoitida esa bemorlar bilan bir xonada uzoq vaqt boʻlish, havoning 

yetarlicha shamollatilmasligi kabi omillar yuqish xavfini oshirgan. 

Xulosa. Ushbu tadqiqot natijalari shuni koʻrsatadiki, COVID-19 infeksiyasining 

yuqishida asosiy omillar oilaviy va jamoat joylarida sodir boʻlayotgan muloqotlar bilan 

bogʻliq. Ayniqsa, yopiq muhitlarda virus yuqish ehtimoli yuqori boʻlib, bolalar orasida 

yuqishning asosiy manbasi kattalar ekanligi kuzatilgan. Epidemiologik profilaktika 

choralarini kuchaytirish, ayniqsa, oilaviy gigiyena qoidalariga qatʻiy rioya qilish va 

jamoat joylarida niqob taqish, masofa saqlash kabi tadbirlarni kuchaytirish zarur. Shu 

bilan birga, taʻlim muassasalari va jamoat joylarida infektsiyaning oldini olish boʻyicha 

qatʻiy chora-tadbirlarni amalga oshirish talab etiladi. 

